
Hizkuntzen egun europarra

(Gogoeta)
Patxi Telletxea Ezkurra 

Iruñeko Hizkuntza Eskola Ofizialeko zuzendaria 

Horrelaxe da, bai, irailaren 26a da Europako Batzordeak hautatu zuena Europan bizi garen hiritarrok hizkuntza gaitasuna zeinen garrantzitsua den kontura gaitezen, batez ere, europarron arteko hartu-emanak indartzeko eta ugaritzeko. 

1995. urtean liburu zuria atera zuen Batzordeak Irakatsi eta ikasi: kognizio gizarterantz. Bertan helburu bat zehazten zuen: «Europako herritarrek bere ama-hizkuntzaz gain beste bi hizkuntza ezagutu behar dituzte». Izan ere, Europak zentzua izanen badu hiritarren arteko hartu-emanak indartzeko eta garatzeko baitu. Kontua elkarren artean komunikatzea baita, elkarreraginean beti, bata bestearen ondoan, elkarbizitzaren gozotasuna dastatuz, batzuen eta bestetzuen artean sareak eta loturak eraikiz, Europako proiektua indartuz, herrien Europa eginez, bankuen eta enpresen korporazio handien gainetik. Bai horixe!Europa hagitz ezberdinak diren herriek osatzen dute, eta beraien artean hizkuntza aniztasuna da aberastasun handienetako bat. Gure ondoan dagoen hiritarraren hizkuntza berezitasuna ulertzen eta errespetatzen badugu izugarri ederra izanen den bidaia hasiko dugu. Bidaia eder horren hondarrean badakigu zer datorren: gure ondoko pertsonaren hizkuntza ikasteko erabakia.Eta orduan gure ondoan dagoenak ulerkor begiratuko digu, akatsak barkatuz, hanka-sartzeak entendituz, irribarre goxoz aditzen ditu gure saiakerak ahoskatu ezin den kontsonante alu horrekin, mila aldiz saiatu arren ateratzen ez zaigun hitz madarikatuarekin. Ondoan dugunari bost axola baitio gure akatsak, ikusi baitu saiatzen garela gure bigarren hizkuntza horretan, ari garela, oker samar bada ere. Ikusten ahal baitu gure gorputz osoa (betileak barne) eginahaletan ari dela ahotik ateratzen denari lagundu nahian.Eta hori ez al da zoragarria? Ez al da txapela kentzeko modukoa ikustea gizakia bere ama-hizkuntzaz haratago joaten, bigarren hizkuntza bat ikasteko abenturan murgilduz? Jakina baietz, ondoan duen gizakiaren hizkuntza bereganatu nahi duenean, maite duen pertsonarena, amestu duen hizkuntzarena, bere abeslari maiteenarena, bere aktore mitikoarena, bere amatxiren hizkuntza izan zena ... Zoragarria, benetan!Eta azkar hasiko da hizkuntza erabiltzen, praktikan paratzen, izan ere, bere hipotesiak probatzeko eta bere lehen urratsak emateko irrikitan egonen baita. Ez lotsarik izanen, bai baitaki hizkuntzak ikastea ez dela lan makala. Horregatik bere ego-a abisatuta izanen du, eta horrelaxe esanen dio: 

Ego lagun ona, urte honetan ikusiko duzu zer den saiatzea. Ikusi duzu zer den nahi eta ezin.Halere, berak hagitz ongi daki hizkuntza dantzan paratzea dela modurik onena laster eta era efektiboan: uretan murgildu ezean ez baitago arraina harrapatzerik. Lehenbailehen hegan eginez ikasten baitu arranoak zeruko magia nolakoa den. Kontua ez baita hizkuntzaz anitz jakitea, hizkuntza erabiltzea gauzak egiteko eta gauzak lortzeko, baizik.Hizkuntzek aukera ematen baitigute: erosteko, saltzeko, agurtzeko, «maite zaitut» esateko, eskatzeko, barkatzeko, eskerrak emateko, laguntzeko, «egun on» esateko, eta horrela luze aritzen ahal ginateke. Hitz batean gizakion beharrak asetzeko gizakion arteko eguneroko elkarreraginean.Eta bakarren batek galdetuko dit: Eta zein da nik ikasi behar ditudan hizkuntzak nafar eta Europako herritar eredugarria izateko? Ene uste apalean, honela erantzunen nuke: ikas itzazu ondoan dituzun pertsonekin harremanak izateko aukera ematen dizuten hizkuntzak. Lehenik eta behin, etxekoa hagitz ongi ikasi; ondoren, zure ondoan bizi den hiritarrarena, eta azkenik, gizarte globalizatu honetan ongi mugitzeko aukera ematen dizuten hizkuntzak.Ez du sekreturik, ez misteriorik. Gizakiok ez baitugu hizkuntzekin gauza arrarorik egiten; aitzitik, hizkuntzak eguneroko bizitzan txertatzen dira, hona hemen nafarrok egiten ditugun batzuk: 

Zinemara joaten gara. 

Baztan aldera joaten gara txuleta bat jatera. 

Erosketak egiten ditugunean askotan etorkinek atenditzen gaituzte. 

Internet sarean surfeatzen dugu. 

Mendira ateratzen garenean gipuzkoarrekin egoten gara ziza eta onddo kontuez jolasean. 

Sanferminetan atzerritarrekin ligatzen dugu. 

Ospitaleko gelan Carcar eta Saldiasko lagunak egiten ditugu. 

Zarautzera joaten gara udan. 

Santiago bidea egiten ari diren frantsesak agurtzen ditugu Iruñean.Ez dut jarraituko, bestela nafarron ohitura guztiak aterako baitzaizkit eta gure esentziaren sekretuak aireratuko. Esan bezala, horrelako gauza arruntak egiten ditugu, eta horretarako hizkuntzak ikasi behar ditugu: lehendabizi, hemengoak eta ondoren, mundu mailakoak. Baita Nafarroan ere.Izan ere, Nafarroan betidanik ezagutu baititugu hizkuntzak elkarren ondoan: lehena, euskara guztietan zaharrena, ondoren bariante erromanikoak: iparrean gaskoiera, hegoan Nafarroako erromantzea, Santiago Bideko hiribilduetan Languedoceko okzitanoa. Ez ditugu atzendu behar mudejareek erabiltzen zuten hispaniar-arabiar dialektoa (Tuterako Mejanan 715. urtetik aitzinera) edota Tutera, Lizarra, Iruñea eta Laguardiako aljametan judutarrek egiten zuen hebraiera. Askotarikoa izan da Nafarroa eta askotarikoa da gaur egun, bai horixe! Etorkizunak hizkuntzen arteko elkarbizitza baitakar: globalizazioa, Internet, Santiago Bidea, Europa, Nafarroako euskal hizkuntza komunitatearen indarra (biztanleriaren %20), frantses estatuarekin mugakide, Euskadirekin mugakide, Sanferminak, Europar Batasunak dituen programak: Erasmus, Socrates, Leonardo; prezio ttikiko aire konpainiak, Nafarroako enpresen lehiakortasuna produktuak esportatzeko, unibertsitate eleaniztuna, ikastolak, nazioarteko ikuskizunak Baluarten...Bukatzera noa, bi ideia besterik ez eta listo. Lehena: gure ondoan dagoen gizakiaren hizkuntza geureganatzen dugunean bere mundua gurea egiten dugu, hau da, mundura zabaltzen gara, eta horrela mundua ulertzeko gaitasuna garatzen dugu. Ondokoa ulertzen badugu, iragan hurbilean eta gaur egun ere indarren dauden indarkeria, bazterkeria, xenofobia eta garbizalekeria etnikoari aurre egiteko tresnen jabe egiten gara. 

Eta bigarrena: hizkuntzak ikasiz Europako eredu zabala eta askotarikoa ereiten dugu, modu horretan geroan muturreko abertzaletasunak ez du hainbeste indar izanen. Bada garaia, alajainena! 

